
                 ለኢትዮጵያውያን አገልግሎት የሚሰጥ በከፍተኛ ቴክኖሎጂ የተደራጀ 
የአሜሪካ ማዕከል ተመረቀ 

ግንቦት 1 ቀን 2008 ዓ.ም.፤አዲስ አበባ፣ኢትዮጵያ፡- በኢትዮጵያ የአሜሪካ አምባሳደር ፓትሪሺያ ሃስላክ 
እና የባህልና ቱሪዝም ሚኒስትሯ ኢንጂነር አይሻ መሐመድ በተገኙበት የጥራት ደረጃውን የጠበቀ 
ኮሎኔል ጆን ሲ. ሮብንሰን የተሰኘ ዘመናዊ የአሜሪካ ማዕከል በብሔራዊ የቤተመዛግብትና 
የቤተመጻሕፍት ኤጀንሲ በዛሬው ዕለት ተመርቆ ተከፈተ፡፡ በምረቃ ሥነ ሥርዓቱ ላይ አምባሳደሮች፣ 
ከፍተኛ የመንግሥት ባለሥልጣናት፣የዩኒቨርስቲ ፕሬዚዳንቶችና ሌሎች ታዋቂ ግለሰቦች ተገኝተዋል፡፡   
 
ማዕከሉ በጥቁር አሜሪካዊው አንጋፋ የበረራ ባለሙያና የኢትዮጵያ የዘመናዊ የበረራ ኢንዱስትሪ አባት 
በሆኑት በኮሎኔል ጆን ቻርለስ ሮብንሰን ስም ተሰይሟል፡፡ ኮሎኔል ጆን ሮብንሰን ዘመናዊ የአሜሪካ 
ማዕከል ዓለም አቀፍ ደረጃውን በጠበቀ ቴክኖሎጂ የተዋቀረና እንደፈጠራ ማዕከልም የሚያገለግል ነው፡፡ 
ማዕከሉ ለወጣት ሥራ ፈጣሪዎችና ባለሙያዎችና ለተማሪዎች ጠቃሚ የሆኑ የመልቲ-ሚዲያ 
ግብዓቶችንና የቴክኖሎጂ ውጤቶችን የያዘ ነው፡፡ 
 
ጎብኚዎችና በብሔራዊ ቤተመዛግብትና ቤተመጻሕፍት ኤጀንሲ የሚገኘው የአሜሪካ ማዕከል አባላት 
አሜሪካን የሚመለከቱ የተለያዩ መረጃዎችን፣የእንግሊዝኛ ቋንቋ ትምህርት ፕሮግራሞችን፣ከ190,000 
ኤሌክሮኒክ መጻሕፍትን፣1.5 ሚሊዮን የሚሆኑ የድኅረ ምረቃ ተማሪዎች የምርምር 
ጽሑፎችን፣ትምህርት-ነክ አካዳሚያዊ የመረጃ ቋትና ሌላም በኢ-ላይብረሪ ዩ.ኤስ.ኤ በኩል በመመዝገብ 
ከፍተኛ ጥራት ያለው መረጃ በማግኘት ተጠቃሚ መሆን ይችላሉ፡፡ ከዚህ በተጨማሪ የዋይ ፍይ 
አገልግሎትን ጨምሮ የኢንተርኔት አገልግሎትን፣በኢንተርኔት በመታገዝ የሚሰጡ ዘርፈ-ብዙ ኮርሶችን 
(MOOCs)፣ በአሜሪካ ስላሉ የትምህርት ዕድሎች ላይ መረጃ የሚሰጡ ዝግጅቶች፤እንዲሁም የተለያዩ 
የባህል ፕሮግራሞች ይካሄዳሉ፡፡  
 
የአሜሪካ ኤምባሲ ለእድሳት፣ ለኮምፒዩተርና ለኢንተርኔት መሣሪያዎች፣ለአይፓዶችና ለፈጠራ 
ሥራዎች አጋዥ የሆኑ ተክኖሎጂዎችን ግዢ ለማከናወን ከ10 ሚሊዮን ብር በላይ ወጪ አውጥቷል፡፡ 
በምረቃ ሥነ ሥርዓቱ ላይ አምባሳደር ፓትሪሺያ ሃስላክ፡-“ይህ የአሜሪካ ማዕከል ዋንኛ ትኩረት 
በወጣቶች ላይ ሲሆን፤በአጠቃላይ ኢትዮጵያውያን የፈጠራ ባህላቸውንና መንፈሳቸውን ማዳበር 
የሚችሉበት ሥፍራ ነው” ብለዋል፡፡  

 
ኮሎኔል ጆን ሲ. ሮብንሰን የአሜሪካ ማዕከል በኢትዮጵያ ያሉ የአሜሪካ ማዕከላት አካል ነው፡፡ በአሁኑ 
ወቅት በዓለማችን ላይ ከ700 በላይ የአሜሪካ ማዕከላት ያሉ ሲሆን፤ከነዚህም 100ዎቹ በአፍሪካ 
ይገኛሉ፡፡ከዚህ አዲስ ተመርቆ ከተከፈተው ዘመናዊ ማዕከል በተጨማሪ፤ የአሜሪካ ኤምባሲ በባህር ዳር፣ 
በጅማ፣ በድሬ ዳዋና በኤምባሲው ቅጥር ግቢ ሌሎች ማዕከላት ተደራሽ አድርጓል፡፡ 

